
	N02/12.21/23653-2025

	«Շենքերի և շինությունների անձնագրավորման կարգը հաստատելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ առկա են հետևյալ նկատառումները.
1. Նախագծի 1-ին կետով նախատեսվում է ուժը կորցրած ճանաչել ՀՀ կառավարության 2015 թվականի մարտի 19-ի «Շենքերի ու շինությունների տեխնիկական վիճակի հետազննության և անձնագրավորման կարգը հաստատելու մասին» N 274-Ն որոշումը:
Մինչդեռ, հարկ է նկատի ունենալ, որ ՀՀ կառավարության կողմից դեռևս չի հաստատվել շենքերի ու շինությունների տեխնիկական վիճակի հետազննության կարգը: 
Հետևաբար, առաջարկում ենք վերոնշյալ կարգն ուժը կորցրած ճանաչելու հարցին անդրադառնալ տեխնիկական վիճակի հետազննության և անձնագրավորման նոր կարգերի հաստատումից հետո կամ ուժը կորցրած ճանաչել վերոնշյալ որոշման բացառապես անձնագրավորմանն առնչվող դրույթները:
	Ընդունվել է
Կատարվել է համապատասխան փոփոխություն/լրացում

	2. Նախագծով հաստատվող հավելվածի` 
1) 1-ին կետում լրացուցիչ պարզաբանման անհրաժեշտություն ունի շենքերի և շինությունների անձնագրավորման պարտադիր ու խորհրդատվական բնույթ կրող կարգավորումների հետ կապված դրույթը:
Առաջարկում ենք հստակեցնել, մասնավորապես՝ Նախագծի շրջանակներում սահմանել պարտադիր ու խորհրդատվական բնույթին վերաբերող դեպքերը:
Միևնույն ժամանակ՝ հարկ է նկատի ունենալ, որ Նախագծով հաստատված հավելվածի 1-ին կետի 2-րդ նախադասությունը հակասում է 1-ին նախադասությանը՝ նկատի ունենալով այն հանգամանքը, որ 1-ին նախադասությամբ նախատեսված է, որ Նախագծով առաջարկվող կարգավորումները վերաբերում են նաև գոյություն ունեցող շենքերին և շինություններին, մինչդեռ 2-րդ նախադասության տրամաբանությամբ՝ Նախագծով առաջարկվող կարգավորումները տարածվում են նախագծվող և կառուցվող շենքերի և շինությունների, ինչպես նաև հիմնանորոգվող, վերականգնվող կամ նորոգվող պատմության և մշակույթի անշարժ հուշարձան հանդիսացող շենքերի և շինությունների վրա:
Բացի այդ՝ կարգի շրջանակներում բացահայտված չեն հիմնանորոգվող, վերականգնվող կամ նորոգվող բնակելի, հասարակական և արտադրական նշանակության շենքերի ու շինությունների անձնագրավորման գործառույթները:
	Ընդունվել է մասնակի

Պարտադիր ու խորհրդատվական բնույթ կրող կարգավորումների առկայության վերաբերյալ դրույթն ընդհանուր բնույթի է, իսկ ինչ վերաբերում է խորհրդատվական մասի կիրառելիությանը, ապա   հավելվածի 8-րդ (վերախմբագրված տարբերակի 7-րդ կետով) այն բացահայտված է, կատարվել է համապատասխան փոփոխություն:
Հավելվածի 1-ին կետի 2-րդ նախադասությունը չի հակասում  1-ին նախադասությանը, քանզի վերակառուցման աշխատանքները վերաբերում են հենց գոյություն ունեցող շենքերին: 

	2) 2-րդ, 3-րդ, 12-րդ կետերից ենթադրվում է, որ քաղաքաշինության բնագավառի պետական կառավարման համակարգի լիազորված մարմնի կողմից արդեն իսկ հաստատվել է անձնագրավորման լրացման մեթոդական ուղեցույցը, մինչդեռ, հիմնավորման համաձայն՝ նշված մեթոդական ուղեցույցը դեռևս չի հաստատվել:
Միևնույն ժամանակ՝ վերոնշյալ կետերում կիրառվում են համապատասխանաբար «մեթոդական ուղեցույց», «մեթոդաբանություն (ուղեցույց)», «մեթոդաբանություն» ձևակերպումները:
Իրավական որոշակիության սկզբունքից ելնելով՝ առաջարկում ենք Նախագծում կատարել հստակ հղումներ:
Տարընկալումներից խուսափելու նպատակով՝ առաջարկում ենք կիրառել միօրինակ ձևակերպումներ:
	Ընդունվել է
Կատարվել է համապատասխան փոփոխություն

	3) 4-րդ և 9-րդ կետերով կառուցապատողի վերաբերյալ կիրառվում են տարբեր ձևակերպումներ՝ մի դեպքում որպես անձնագրավորման գործընթացի նախաձեռնող, իսկ մյուս դեպքում՝ որպես պատվիրատու:
Այս առումով առաջարկում ենք ձևակերպումներում ապահովել տերմինների համահունչ և հետևողական կիրառություն՝ հնարավոր տարընկալումներից խուսափելու նպատակով:
	Ընդունվել է մասնակի
Կատարվել է մասնակի լրացում
Կառուցապատողը կարող է միաժամանակ հանդիսանալ անձնագրավորման գործընթացի նախաձեռնող և պատվիրատու:

	4) 5-րդ կետով նախատեսված անձնագրավորման ծախսերի նախահաշվային արժեքների վերաբերյալ դրույթը լրացուցիչ հիմնավորման կարիք ունի՝ նկատի ունենալով, որ լիազորող նորմի շրջանակներում Նախագծով առաջարկվող կարգավորումները պետք է վերաբերվեն անձնագրավորման կարգի սահմանմանը:
	Չի ընդունվել
Դրույթը հանդիսանում է պարտադիր պահանջ նախագծերում անձնագրավորման ծախսերի նախատեսման համար, քանզի շենքերի ու շինությունների մի մասն իրականացվում է պետական բյուջեի միջոցների հաշվին և այդ ծախսերը  պետք է արտացոլվեն նախագծանախահաշվային փաստաթղթերում, հակառակ պարագայում  պետական բյուջեով իրականացվող քաղաքաշինական ծրագիրը կբացառի անձնագրավորման գործընթացը: Ուստի, անձնագրավորման կարգը պետք է ներառի այս ընթացակարգի վերաբերյալ ևս դրույթ:

	5) 6-րդ և 7-րդ կետերով նախատեսված նորակառույց, ինչպես նաև պատմության և մշակույթի անշարժ հուշարձան հանդիսացող շենքերի ու շինությունների սահմանման վերաբերյալ դրույթների ներառումը Նախագծում Նախագծի նպատակային բովանդակության տեսանկյունից լրացուցիչ հիմնավորման կարիք ունի:
	Ընդունվել է 
Սահմանվել է անցումային դրույթ՝ Կարգի նախագծի վերջին կետով:
7-րդ կետը բացառվել է:

	6) 8-րդ կետով նախատեսվել է կարգավորում միջին ու միջինից բարձր ռիսկայնության աստիճանի շենքերի և շինությունների համար, սակայն, անհրաժեշտ է նկատի ունենալ, որ 1-ին կետի տրամաբանության շրջանակներում կարգը տարածվում է բացառապես բարձր և բարձրագույն ռիսկայնության աստիճանի շենքերի և շինությունների վրա: 
	Ընդունվել է

Կատարվել է համապատասխան փոփոխություն

	7) 10-րդ կետով թվարկվել են շենքերի և շինությունների անձնագրավորման գործընթացի շահառուները, որոնց թվում ներառված են նաև հասարակական նշանակության շենքերում ծառայություններ մատուցող ֆիզիկական և իրավաբանական անձինք, այդ ծառայություններից օգտվող քաղաքացիները:
Այս առումով հայտնում ենք, որ, օրինակ, տվյալ հասարակական շենքում գործող վարսահարդարման սրահից կամ առևտրի կենտրոնից օգտվող քաղաքացուն որպես անձնագրավորման գործընթացի շահառու դիտարկելը լրացուցիչ պարզաբանման անհրաժեշտություն ունի՝ նկատի ունենալով, որ տվյալ քաղաքացին փաստացի որևէ առնչություն չունի շենքի շահագործման կամ դրա վրա իրականացվող աշխատանքների գործընթացի հետ և չի կրում որևիցե պատասխանատվություն:
	Չի ընդունվել
Որևէ շենքում տեղակայված և հանրությանը ծառայություն մատուցող  կազմակերպության շենքային պայմանները ուղղակիորեն ունեն ազդեցություն թե ծառայությունների մատուցման որակի և թե ծառայությունից օգտվող քաղաքացիների նկատմամբ: Ակնհայտ է, որ վթարային կամ սանիտարահիգիենիկ պայմաններին չհամապատասխանող շենքային տարածքում ծառայությունների մատուցումը կարող է դառնալ անհնարին , ինչն իր հերթին կհանգեցնի քղաքացիների այցելությունների քանակի նվազմանը , ինչու չէ, նաև արդարացի դժգոհությունների՝ վտանգելով այցելուների առողջությունը և անվտանգությունը:Անձնագրավորման գործընթացն ինքնանպատակ չէ, այն միտված է ապահովելու շենքային բավարար պայմաններ՝ վերջինս բավարար մակարդակով և անվտանգ շահագործելու համար:

	Միևնույն ժամանակ՝ լրացուցիչ հիմնավորման կարիք ունի նշված դրույթը Նախագծում նախատեսելու անհրաժեշտության հարցը:
8) 3-րդ գլուխը վերնագրվել է «ՇԵՆՔԵՐԻ ԵՎ ՇԻՆՈՒԹՅՈՒՆՆԵՐԻ ԱՆՁՆԱԳՐԵՐԻ ԿԱԶՄՄԱՆ ԱՌԱՆՁՆԱՀԱՏԿՈՒԹՅՈՒՆՆԵՐ», մինչդեռ, հարկ է նկատի ունենալ, որ նշված գլխի դրույթներն իրենց բնույթով առանձնահատկություններ չեն հանդիսանում:
	Ընդունվել է մասնակի
Հարկ է նշել, որ տվյալ բաժինը սահմանում է անձնագրավորման առանձնահատկությունները, որոնք վերաբերում են լիցենզավորված կազմակերպությունների գործառույթներին,  ինչպես նաև այդ գործընթացի ընթացակարգերը: Ուստի, այդ բաժնի վերնագրում կատարվել է փոփոխություն: 

	9) 13-րդ կետով շենքերի և շինությունների անձնագրերի օրինակելի ձևերի դասակարգման վերաբերյալ դրույթին առաջարկում ենք անդրադառնալ քաղաքաշինության բնագավառի պետական կառավարման համակարգի լիազորված մարմնի կողմից հաստատվող հրամանի տիրույթում:
	Ընդունվել է
Դրույթը բացառվել է

	10) 18-րդ կետով սահմանվող դրույթը Նախագծում նախատեսելու անհրաժեշտության հարցը լրացուցիչ պարզաբանման կարիք ունի:
Միևնույն ժամանակ, անհրաժեշտ է պարզաբանել՝ ի՞նչ իրավիճակում կարող է տեղի ունենալ շենքերի և շինությունների անձնագրերի բնօրինակների կորուստ, հատկապես, եթե այն Նախագծով հաստատվող հավելվածի 16-րդ կետի համաձայն՝ տեղադրվում է համայնքի պաշտոնական կայքէջում:
	Չի ընդունվել
18-րդ կետի կարգավորումը հենց առանձնահատկություններից մեկն է, որը թվարկվել է այս բաժնում և կարևորվում է իր բնույթով, քանզի վերջինս բացառելի չէ: Համայնքի կայք-էջում տեղադրված անձնագիրը բնօրինակ չէ, այն ընդամենը բնօրինակի պատճենն է: Անձնագրի կորստի դեպքերը կարող լինել բազմաթիվ, այն թվարկելն իրատեսական չէ: 

	11) 19-րդ կետի համաձայն՝ անձնագրում կատարված փոփոխությունները կամ մշակված նոր անձնագիրը հաստատվում են պատասխանատուների՝ անձնագրի լրամշակում կամ  մշակում իրականացնողի  կողմից: 
Մինչդեռ, հարկ է նկատի ունենալ, որ Նախագծի շրջանակներում հստակեցման անհրաժեշտություն ունի՝ ո՞վքեր են հանդիսանում պատասխանատուները և ո՞վքեր են իրականացնում անձնագրի լրամշակման աշխատանքներ:
	Ընդունվել է մասնակի
Անձնագրի պատասխանատուն՝ ինչպես նշված է նախագծում՝ անձնագիրը լրամշակողն է կամ նոր անձնագիր մշակողը: Ակնհայտ է, որ նախագծի կարգավորումներով սահմանվել է նաև այս դրույթը, թե ովքեր են լրամշակում կամ մշակում անձնագրերը՝ քաղաքաշինության բնագավառի պետական լիազորված մարմնի կողմից լիցենզավորված կազմակերպությունները՝ դրանց լիազորված անձինք: Կատարվել է մասնակի լրացում:

	3. Վարչապետի 2021 թվականի նոյեմբերի 26-ի N 02/16.10/40655-2021 հանձնարարականի տեսանկյունից առաջարկում ենք քննարկել Նախագծերի հիմնավորման «Կապը ռազմավարական փաստաթղթերի հետ» բաժնի խմբագրման հարցը՝ բացառելով ընդհանրական հղումները:

Նախագծով հաստատվում է շենքերի և շինությունների անձնագրավորման կարգը, մինչդեռ դրա բովանդակությունում բացակայում են կարգին բնորոշ մի շարք հիմնարար տարրեր, մասնավորապես՝ հստակ չէ, թե ով է անձնագրավորման գործընթացի մեկնարկի պատասխանատուն, ինչ պայմաններում է սկսվում անձնագրավորման գործընթացը, ում և ինչպես պետք է դիմել, ինչպես է իրականացվում անձնագրավորման գործընթացի հաջորդականությունը և ինչ ժամկետներում են կատարվում համապատասխան քայլերը:
Հաշվի առնելով վերոնշյալը՝ առաջարկում ենք դիտարկել կարգի կառուցվածքի վերանայման և անհրաժեշտ դրույթների լրացման հնարավորությունը: 

	Ընդունվել է 

«Կապը ռազմավարական փաստաթղթերի հետ» բաժնի հղումներում ավելացվել է ՀՀ կառավարության 18.11.2021թ N1902-Ն որոշման հավելվածի 9.1 կետին հղումը, որը հստակ սահմանում է պահանջ շենքերի անձնագրավորման կարգի մշակման վերաբերյալ:
    Նախագծում կատարվել են համապատասխան լրացումներ:


	ՀՀ վարչապետի աշխատակազմի իրավաբանական վարչություն

	

	1. Նախագծի կարգավորումներից չի որոշակիացվում, թե բովանդակային առումով ինչ է ենթադրում շենքերի և շինությունների անձնագրավորումը, որի պարագայում նախագծով ամրագրված դրույթների բովանդակությունն անհասկանալի է:
	Ընդունվել է
Նախագծում կատարվել է լրացում 

	2. Նախագծի հավելվածի 3-րդ կետի համաձայն՝ շենքերի և շինությունների անձնագրավորման առանձնահատկությունները սահմանվում են քաղաքաշինության բնագավառի պետական կառավարման համակարգի լիազորված մարմնի կողմից հաստատված մեթոդաբանությամբ, մինչդեռ պարզ չէ, թե ինչ առանձնահատկությունների մասին է խոսքը այն պարագայում, երբ շենքերի անձնագրավորման հետ կապված հարցերը պետք է կարգավորվեն սույն նախագծով:
	Ընդունվել է մասնակի
Անձնագրավորման առանձնահատկությունները, որոնք վերաբերում են լիցենզավորված կազմակերպությունների գործառույթներին,  ինչպես նաև այդ գործընթացի ընթացակարգերը: Ուստի, այդ բաժնի վերնագրում կատարվել է փոփոխություն:

	3. Նախագծի 2-րդ կետով առաջարկվում է ուժը կորցրած ճանաչել ՀՀ կառավարության գործող որոշումը, մինչդեռ նախագծի նախաբանում նշված չէ վերոնշյալ որոշումն ուժը կորցրած ճանաչելու վերաբերյալ լիազորող նորմը:
	Ընդունվել է մասնակի
[bookmark: _GoBack]Նախագծում կատարվել է համապատասխան փոփոխություն՝  ՀՀ կառավարության 2015 թվականի մարտի 19-ի «Շենքերի ու շինությունների տեխնիկական վիճակի հետազննության և անձնագրավորման կարգը հաստատելու մասին» N 274-Ն որոշման մեջ մասնակի փոփոխություններ կատարելու վերաբերյալ:



